	Прыклады інтэграваных заняткаў

у сфэры грамадзкай адукацыі 

(рэалізацыя такіх мэтаў, як: узаемнасьць, партнэрства, “празрыстая” школа)
 

	Групы мэтаў

У рамках фармаваньня адносінаў, якія абапіраюцца на каштоўнасьці і камунікатыўныя ды крытычныя кампэтэнцыі 

(паводле клясыфікацыі Б. Ўэя) 
	Кляса І

Дзеці 6-8 гадоў
	Кляса ІІ

Дзеці 8-9 гадоў
	Кляса ІІІ

Дзеці 9-10 гадоў

	І. Пачуцьці
Увага да асаблівасьцяў паасобных пачуцьцяў, параўнаньне ўражаньняў, разьвіцьцё пачуцьцёвай уражлівасьці ў сфэрах Я-Ты-Яны
	1. “Сьведкі”. Дзеці нядоўга (каля 30 сэкунд) разглядваюць ілюстрацыю, на якой прадстаўленая пэўная сцэна. Пасьля таго, як ілюстрацыі сабраныя, настаўнік гаворыць вучням, што гэтая сцэна была важнай для паліцыі, якая вядзе сьледзтва, і таму трэба як мага дакладней апісаць усе яе дэталі. 
Кантэкст і заўвагі: пераклад візуальнага коду на вэрбальны можа мець адукацыйныя аспэкты ў сфэры моўных здольнасьцяў. Дзеці могуць клясыфікаваць заўважаныя дэталі (напрыклад, апісаньні валасоў, твару, плашча), выкарыстоўваць іх пры пабудове сказаў, падаваць да іх сынонімы,  антонімы і да т. п.  

2. Настаўнік прапануе, каб дзеці зьвярнулі ўвагу на тое, на чым (паверхня, фактура) ляжаць іхнія пальцы. Потым заахвочвае іх пашукаць кардынальна адрозныя паверхні для пальцаў. За кожным разам дзеці абменьваюцца ўражаньнямі. 
Кантэкст і заўвагі: выказваньні дзяцей могуць быць граматычным практыкаваньнем на часьціны мовы (назоўнік, прыметнік).  Пытаньне: “Да якой з паверхняў ты ахвотней бы вярнуўся і чаму?” – зьяўляецца добрым штуршком для паглыбленьня аналізу. Яно можа папярэднічаць заданьню, якое прадугледжвае стварэньне „прыемнай на дотык” выявы-кампазыцыі з кавалачкаў тканіны. Упор на фактуру матэрыялу адцягне дзяцей ад фабулярнасьці, ад зараней ўсталяваных значэньняў (трохкутнік = дах, кружок = карона дрэва і да т. п.). 

3. Настаўнік утварае пэўныя гукі (стукае, трэ, шэлясьціць, а таксама вымаўляе галосныя й зычныя гукі, склады), спачатку паасобныя, потым усе разам. Задачай дзяцей зьяўляецца распазнаваньне гукаў і запамінаньне іх чарговасьці. 
Кантэкст і заўвагі: паўтарэньне гукаў, пошук падобных, процілеглых, працяг раду гукаў – у такім кірунку можна рухацца на наступных занятках. У часе падобных практыкаваньняў адбываецца ня толькі разьвіцьцё слыху (у тым ліку фанэматычнага), запамінаньне ланцужка гукаў, якія зьмяняюцца згодна з пэўным прынцыпам, прадбачваньне чарговых гукаў ці гукаў, якіх не хапае. Гэтае практыкаваньне падрыхтоўвае да фармуляваньня і разуменьня панятку лічбы (рэкурэнцыйныя высновы). 

4. Забава “тры ўкусы”: разам пачынаем есьці сьняданак у клясе, дамовіўшыся, што перш чым праглынуць кожны з трох першых кавалкаў, мы дакладна вызначым іх смак. Настаўнік альбо дзеці могуць пісаць на дошцы выразы, якімі карысталіся дзеля апісаньня й параўнаньня смаку (салодкі – саладзейшы – найсаладзейшы; горкі, кіслы, нясмачны). Кантэкст і заўвагі: параўнаньне прыметнікаў – гэта толькі адзін са шматлікіх спосабаў разьвіцьця дадзенай гульні ў адукацыйным напрамку. Атрыманая ў часе заняткаў калекцыя выразаў, якія апісваюць розныя смакі, можа быць па-рознаму выкарыстаная . Напрыклад, клясыфікуем паводле зададзенага крытэрыю (скажам, апісаньне смаку сьметанковага марозіва); шукаем выразы з пэўным гукам на пачатку, у сярэдзіне ці ў канцы складу альбо слова; зьвяртаем ўвагу на выразы са словамі з пэўнымі артаграмамі.

5. “Джэнтэльмэн”. Настаўнік ставіць на далоні вучаніцы маленькую кропку. Потым у тое месца кладзе кропельку парфумы. Дзяўчынка хавае далонь пад хустачкай, а задача юнага джэнтэльмэна –знайсьці месца, адкуль паходзіць водар. Хустачка з такім водарам можа быць добрым успамінам і ўзнагародай для яго. 
Кантэкст і заўвагі: дадзенае практыкаваньне можа ўваходзіць у цыкль заняткаў па пэўным творы, напрыклад, па якой-небудзь казцы, у якой гаворка ідзе пра дворскі этыкет, ёсьць прыклады культурных паводзінаў у адносінах паміж людзьмі. Цыкль можа быць прысьвечаны такім паняцьцям як узаемная падтрымка, узаемныя паслугі, ветлівасьць у штодзённых кантактах і адкрытасьць на патрэбы іншых. 


	1. “Люстра”. Вучні ў парах прадстаўляюць і паўтараюць па чарзе заўважаныя жэсты й міны. Добра, калі яны робяць гэта ў дакладна акрэсьленым часе, які можна вызначаць плясканьнем у далоні ці іншымі ўмоўнымі знакамі настаўніка. Кантэкст і заўвагі: эмпатычныя здольнасьці, якія фармуюцца ў часе гэтай дзейнасьці, дазваляюць прачытваць невэрбальную інфармацыю. Яны – умова эфэктыўнага паразуменьня. Працягам і разьвіцьцём „Люстра” могуць быць заняткі, прысьвечаныя асацыяваньню пэўных мімічных вызараў з пэўнымі эмацыянальнымі станамі. Выразаньне адпаведных фотаздымкаў з часопісаў і маляваньне мімікі твару з подпісамі – чарговыя крокі ў гэтай сфэры. 

2. “Шпацыр зь невідушчым” – адзін з вучняў у пары грае ролю невідушчага, заплюшчвае вочы, а яго вядзе ягоны напарнік з клясы. Дакранаючыся да розных прадметаў, зь якімі ён сутыкаецца па дарозе, “невідушчы” стараецца знайсьці адказ на пытаньне напарніка аб тым, у якім месцы яны цяпер знаходзяцца. Кантэкст і заўвагі: эмпатычныя рысы гэтай дзейнасьці дазваляюць таксама дасягаць мэтаў, зьвязаных з грамадзкай інтэграцыяй. Той, хто бачыць сьвет „іншым чынам” і йначай у ім функцыянуе, ужо ня будзе настолькі далёкім і незразумелым. Варта разьвіць гэтую дзейнасьць у адпаведным напрамку (чытаньне адпаведных літаратурных твораў, разглядваньне фотаздымкаў са спартовых спаборніцтваў для інвалідаў і да т. п.) 

3. Настаўнік прапануе, каб дзеці ўважліва паслухалі:

· гукі, якія чуваць звонку будынка,

· гукі ўнутры клясы,

· гукі ў сабе (напрыклад, як дыхаюць?).
Ён просіць ідэнтыфікаваць паасобныя гукі і затрымаць увагу на адным зь іх, „выключаючы” іншыя, уявіць сабе сытуацыю, з якой зьвязаны падобны гук. Кантэкст і заўвагі: гэта можа быць тэмай для даволі доўгага выказваньня, напрыклад, для стварэньня адвольнага тэксту (згодна з тэхнікай Фрайнэта). 

4. “Іншая хатняя праца”. Сутнасьць яе ў тым, што трэба даць кароткае апісаньне паху, зьвязанага з прыдуманым альбо прапанаваным настаўнікам прыметнікам, напрыклад: прыемны, таямнічы, загадковы і да т. п. 
Кантэкст і заўвагі: магчымае правядзеньне цэлага цыклю заняткаў, у цэнтры якога будзе выбранае слова. Сінтэзаваньне вядзе да абагульненьняў і аналёгіяў у сфэры фармаваньня паняткаў. Іхнія значэньні ў часе заняткаў усё больш удакладняюцца.

5. Настаўнік прапануе вучням спачатку размаляваць адвольным чынам сымбалічную, выразаную з паперы выяву флякона з артутай (альбо эліксірам маладосьці і да т. п.), а потым апісаць на адваротным баку смак гэтай вадкасьці. Варта паразмаўляць з вучнямі пра іхнія адчуваньні ў часе маляваньня і пісьма (многія праглыналі сьліну – чаму?) 
Кантэкст і заўвагі: гэтыя заняткі могуць мець цікавы працяг. Напрыклад, да „фляконаў” дадаем міні-канвэрты з апісаньнем смаку вадкасьці. Вучні абменьваюцца фляконамі і зноў спрабуюць іх апісаць. Можна перамяшаць канвэрты і прапанаваць вучням паспрабаваць знайсьці фляконы, якія найбольш падыходзяць да кожнага з апісаньняў. Гэта толькі некалькі прыкладаў. Іх можа быць значна больш. За кожным разам дзеці маюць нагоду адкрываць бясконцасьць магчымых варыянтаў у гэтай сфэры, багацьце мовы і да т. п. Настаўнік, які хоча даць дзецям заданьне па чытаньні й ймкнецца разьвіваць іхні слоўнікавы запас па пэўнай тэматыцы, можа таксама раздаць вучням гатовыя карткі з апісаньнем і папрасіць разьмясьціць іх адпаведным чынам.
	1. “Заўваж колер”. Настаўнік прапануе, каб кожны з вучняў выбраў сабе які-небудзь колер, і цягам усяго дня стараўся паўсюль заўважаць яго з усімі адценьнямі. Ён заахвочвае называць колеры па-свойму, у залежнасьці ад сытуацыі, у якой вучань з дадзеным колерам сутыкнуўся, эмоцыяў, якія яму спадарожнічалі і да т. п. Кантэкст і заўвагі: наступныя заняткі могуць быць прысьвечаныя напісаньню верша ці апавяданьня пра „свой” колер і ягоныя разнавіднасьці. Узбагачэньне слоўнікавага запасу тут адбываецца ў непасрэдным сутыкненьні са сьветам, тут задзейнічаныя эмоцыі, інтэлект і фізычнае Я дзіцяці. Такая дзейнасьць фармуе ўвагу да навакольнага сьвету, вучыць творча яго інтэрпрэтаваць і да т. п.  

2. “Прывітаньне – іначай”. Спачатку дзеці развучваюць просты вершык, у часе дэклямацыі якога трэба дакранацца да частак цела чалавека, зь якім мы хочам прывітацца: „Левае вуха, (дакранаюся да левага вуха напарніка)
Правае вуха, (дакранаюся да правага вуха напарніка)
Барада і нос, чало, (дакранаюся па чарзе...)
Левая рука (падаю напарніку левую далонь)
І правая (падаю правую далонь)
Колькі чарадзейных слоў! (рукаючыся, заканчваем на сяброўскіх абдымках).
Кантэкст і заўвагі: вітаючыся такім чынам, бяз словаў, мы пераадольваем усе бар’еры і ўспрымаем гэта як прыемную гульню. Тут рысы інтэрпэрсанальнага характару спалучаюцца з матэматычнымі здольнасьцямі, у сэнсе арыентацыі ў прасторы (таксама гэта датычыць пабудовы цела), са здольнасьцю адрозьніваць напрамкі (левае вуха партнэра...). Гэткія заняткі, несумненна, карысныя для малодшых дзяцей. У трэцяклясьнікаў іх варта спалучыць з паказам узораў рознага віду арнамэнтаў, у якіх адбываюцца разнастайныя пераўтварэньні, зьмены формаў (палоскі, разэткі, паркетаж і да т. п).

3. Настаўнік просіць дзяцей уявіць сабе (успомніць) пах дыму альбо газу, альбо якой-небудзь фарбы), і апавядае пра свае ўражаньні аб вечары ля вогнішча. Якія рэакцыі выклікаў бы той самы пах, калі б ён паявіўся ў часе палёту на самалёце? Выказваньні вучняў могуць стацца нагодай для напісаньня апавяданьняў і да т. п. Кантэкст і заўвагі: Сытуацыі, якія бачацца нам скрозь прызму фантазіі, заўсёды каардынуюць з вядомымі нам калектыўнымі грамадзкімі паводзінамі, якія зьвязаныя з пэўнымі эмоцыямі і паходзяць з нашых ранейшых досьведу. Размова, у часе якой прыводзяцца розныя прыклады, тлумачацца чалавечыя паводзіны, можа быць для дзяцей крыніцай ведаў пра міжчалавечыя адносіны і пачаткам для крытычнага аналізу гэтых адносінаў. Паказ адпаведнага фільму пра герояў ці геройства можа быць карысным крокам у гэтым кірунку.

4. “Крокі”. Усе вельмі ўважліва прыслухоўваюцца да крокаў на вуліцы, школьным калідоры, (такую сытуацыю можна таксама разыграць наступным чынам: папрасіць аднаго з вучняў прайсьціся па калідоры, папярэдне прадумаўшы сваю хаду). Настаўнік прапануе адгадаць, як сябе адчувае чалавек, крокі якога чулі вучні, што можна пра яго сказаць? Кантэкст і заўвагі: павелічэньне ўвагі да іншых, што дасягаецца дзякуючы такім практыкаваньням, можна разьвіваць падобным чынам, а можна паглыбляць і ў часе простых гульняў, моўных, тэатральных практыкаваньняў, напрыклад, растлумачыць словамі ці інсэнізаваць значэньне словазлучэньняў: „цяжка ступаў”, „ляцеў як на крылах”, „ледзь ногі валок”, „ішоў як на шыбеніцу” і да т. п. Гэтыя практыкаваньні можна спалучыць з абмеркаваньнем зьместу прачытаных мастацкіх твораў. 

5. Настаўнік пачынае размову пра кулінарныя густы дзяцей, просіць расказаць аб тым, якія іх “любімыя” і якія “нелюбімыя” стравы. Потым ён прапануе апісаць смак гэтых страваў, але не ад першай асобы, а ад імя іншых людзей, і асабліва таго чалавека, які прыгатаваў тую ці іншую страву і, верагодна, спадзяецца, што яна нам даспадобы. Якую б страву мы прыгатавалі для гэтага чалавека?
Кантэкст і заўвагі: дадзенае заданьне можа быць пісьмовым. Можна папрасіць вучняў намаляваць малюнак, а можна даць і цалкам практычнае – кулінарнае – заданьне. Бачаньне пэўных падзеяў і сытуацыяў вачамі іншых заўжды павучальнае. Вышэйапісаныя практыкаваньні вельмі карысныя, з дапамогай іх фармуецца ўзаемнасьць у адносінах паміж людзьмі.  



	
	Кляса І
	Кляса ІІ
	Кляса ІІІ

	ІІ. Фантазія
Адчуваньне бясконцых рэсурсаў фантазіі; сьвядомы яе трэнінг, арыентаваны на вырашэньне надзённых праблемных сытуацыяў і дасягненьне ўмоваў эфэктыўнай камунікацыі пры дапамозе эмпатыі і разуменьня  сымбалічных формаў у кантактах зь іншымі.
	1. Настаўнік прапануе вучням закончыць незавершаныя апавяданьні, малюнкі, мэлёдыі, сцэнкі.
Кантэкст і заўвагі: дзеці працягваюць незавершаныя тэксты і да т. п., зыходзячы са свайго разуменьня прапанаванага матэрыялу. Настаўнік можа выкарыстаць заданьні такога роду дзеля таго, каб праверыць, у якой ступені дзеці разумеюць самастойна прачытаныя ці праслуханыя тэксты і да т.п. Варта таксама зьвярнуць увагу на тое, наколькі творча падыходзяць дзеці да выкананьня дадзеных заданьняў. 

2. Настаўнік прапануе дзіцям падрыхтаваць (без спэцыяльнага рэквізыту), напрыклад, тэрыторыю дзеля гульні ў пошту, краму ці парк з атракцыёнамі.
Кантэкст і заўвагі: эфэктыўнасьць такога заданьня ў тым, што пры яго выкананьні праяўляюцца і замацоўваюцца здольнасьці і ўменьні дзяцей дзейнічаць супольна. Спантаннасьць самой гульні дазволіць выявіць разнастайныя формы й стылі паводзінаў і паразуменьня (няўважлівасьць і хаос), якое адбываецца пад знакам супольнай мэты (сінтэз і інтэграцыя). Настаўніцкі кантоль і адпаведны камэнтар (гумар), а таксама гутарка пасьля завяршэньня працы дапамогуць зразумець правілы супольных партнэрскіх дзеяньняў, дазволяць карыстацца імі ў далейшым. Карыстаючыся нагодай, можна заключыць пэўныя ўнутрыклясныя дамовы, датычныя паводзінаў, у якіх будуць вызначаныя супольныя для ўсіх чальцоў групы каштоўнасьці. 

3. Вучні зьбіраюць на адным стале (пасьля працяглых і інтэнсіўных пошукаў самастойна альбо ў групах) усе прадметы, якія, на іхнюю думку, дапамогуць разьвесяліцца сумнай прынцэсе, прадаўшчыцы з суседняй крамы ці хвораму сябру. У канцы гульні кожная з групаў тлумачыць астатнім, якім чынам зьменіцца настрой дадзеных асобаў з дапамогай кожнага з прадметаў. 
Кантэкст і заўвагі: разьвіцьцё фантазіі тут зьвязанае з выкарыстаньнем прынцыпу адкрытасьці на патрэбы другога чалавека. Дзеці маюць нагоду эмпатычна адчуць сытуацыю, у якой знаходзяцца іншыя асобы, і суперажываць ім.
	1. Пантаміма. Вучні індывідуальна альбо ў групах паказваюць сцэнкі: пераход праз ручай па каменьчыках, нясеньне торбы са шклянкамі, поўнымі вады, праход па дарозе, пакрытай лёдам, па мінным полі ў цемры, спроба зачыніць ядавітую зьмяю ў скрынцы і да т. п.
Кантэкст і заўвагі: наступным крокам можа быць знаёмства з тэкстам твора, прысьвечанага паводзінам чалавека ў цяжкіх, праблемных сытуацыях. Гутарка пасьля паказу сцэнак аб тым, што перашкаджала, а што дапамагала ў выкананьні заданьня, можа быць першым крокам дзеля будаўніцтва групы падтрымкі і „спіралі добразычлівасьці” ў клясе, школе. 

2. “Новыя прымяненьні”: кожная група атрымлівае які-небудзь прадмет (напрыклад, крэсла, каўпачок ад аўтаручкі, пачак канцылярскіх скрэпак) і павінна прыдумаць для гэтага прадмету зусім новае, арыгінальнае выкарыстаньне (напрыклад, крэсла – санкі). Трэба патлумачыць дзецям, наколькі важная колькасьць прыдуманых новых „роляў” прадметаў. Гульня павінна доўжыцца на працягу акрэсьленага часу, пасьля чаго адбываецца паказ новых „роляў” прадметаў.
Кантэкст і заўвагі: такія заняткі накіраваныя на разьвіцьцё гнуткага мысьленьня, а таксама карысныя для фармаваньня пазыцыі, якая дазваляе не ўхіляцца, не пазьбягаць праблемаў у штодзённым жыцьці, імкнуцца вырашаць іх у любой сытуацыі. Разьвіцьцём і паглыбленьнем заняткаў у гэтым напрамку стануцца, напрыклад, візыты ў розныя месцы лякальнага атачэньня (крама, шпіталь, пляцоўка пажарнай варты, храм і да т. п.), спалучаныя з правядзеньнем інтэрвію. Асноўныя пытаньні могуць быць зьвязаныя з пошукам чагосьці характэрнага для дадзенай асобы, яе прафэсіі ці функцыі, якую яна выконвае, з просьбай апісаць сытуацыю, у якой людзі адыходзілі ад выкананьня сваіх функцыяў.

3. Настаўнік паказвае дзецям выяўку з пэйзажам. Прапануе паразважаць наконт таго, што акаляла мастака, калі ён пісаў гэты пэйзаж. Настаўнік задае пытаньні адносна таго, што магло быць за сьпіной мастака, ці быў зь ім хто побач, на што ён глядзеў (на выяве адлюстраваны толькі фрагмэнт таго, што мастак бачыў)? Вынікам гэтай гутаркі можа стаць мастацкая праца (рэпрадукцыя ў цэнтры аркуша, а дзеці па-свойму яе дамалёўваюць) альбо напісаньне сачыненьня.                               Кантэкст і заўвагі:  арыентацыя ў прасторы, фармаваньне здольнасьцяў пабудовы пэрспэктыўнага параўнаньня – гэта толькі некаторыя плюсы, якія заключае ў сабе праца над падобным заданьнем.  
	1. “Скульптуры”. Настаўнік дае кожнаму вучню альбо групе аркушы, на якіх напісаныя назвы скульптураў, якія дзеці павінны стварыць з уласнага цела (альбо целаў), напрыклад, „хворая котка”, „карнавальны баль”, „у стаматалягічным кабінэце” і да т. п. Скульптура можа стварацца пад кіраўніцтвам аднаго з вучняў – скульптара. Можа таксама стварацца індывідуальна альбо ўсёй групай. Можа ўзьнікаць шляхам паступовага ўключэньня паасобных дзяцей – элемэнтаў скульптуры – у яе форму. Назву скульптуры называюць толькі пасьля таго, як усе дзеці-гледачы пастараюцца яе адгадаць.
Кантэкст і заўвагі: Супольныя дзеяньні дзяцей у гэтым выпадку маюць вырашальны ўплыў на канчатковы вынік і эфэктыўнасьць наступнага этапу, звязанага з адгадваньнем назвы скульптуры. Гэта падштурхоўвае групу да сумеснай напружанай працы. 

2. “Трамвай”. Настаўнік зачытвае дзецям запісаныя на картках словазлучэньні, якія апісваюць самаадчуваньне пасажыраў у трамваі (картак павінна быць на адну менш, чым вучняў). Дзеці выбіраюць сабе пэўныя “ролі”, а адзін зь іх павінен адпаведным чынам раскласьці карткі з выразамі (напрыклад: ля таго, хто пазяхае, картка „яму хочацца спаць” і да т. п.). Фіналам гульні можа быць прэзэнтацыя чарговых пасажыраў з адпаведнымі візытоўкамі.
Кантэкст і заўвагі:  гэтая гульня можа пераўтварыцца ў больш рэалістычны досьвед, у экспэрымэнт у трамваі альбо аўтобусе, напрыклад, па дарозе ў басэйн. Дзецям можна даць заданьне ўважліва паназіраць за пасажырамі, а пасьля стварыць сьпісы „сумных”, „задуменных”, „знэрваваных” і іншых асобаў. Дадзеныя вучнямі апісаньні, напрыклад, „сумная жанчына з чырвоным парасонам”, могуць паслужыць тэмай дзеля творчых аповедаў, візуальных гісторыяў, сцэнак і да т. п. 

3. Групавыя імправізацыі на прапанаваныя тэмы, напрыклад, распакоўваньне падарункаў, упрыгожваньне торту, размініраваньне міны, будаўніцтва картачнага доміка, надзяваньне гарнітуру з паперы і да т. п. Кантэкст і заўвагі: супольныя дзеяньні дзяцей – гэта ўмова посьпеху і найважнейшая з мэтаў. Дзеці, якія арыентуюцца на супольную мэту, засяроджваюцца на ёй, пачынаюць спантанна „падбірацца” між сабой, адчуваючы сытуацыю й свае ў ёй месца й ролю. Фантазія дыктуе ім далейшыя дзеяньні, але – у адрозьненьне ад таго, што адбываецца ў рэальным жыцьці, – гэтыя дзеяньні спачатку бліскавічна абмяркоўваюцца ў групе. Сыходзячы з вышэй згаданых аспэктаў, можна сказаць, што выкананьне прапанаванага заданьня стаецца каштоўным трэнінгам жыцьця.  

	ІІІ. Цела
Увага да паасобных частак цела; удасканальваньне іх, між іншым, дзеля экспрэсіўных мэтаў. 
	1. Настаўнік прапануе вучням выцягнуць (усляпую) карткі з назвай частак цела (ногі, рукі, жывот і г. д.). Абраная частка цела стаецца сваеасаблівым героем далейшых дзеяньняў, якія адбываюцца згодна з наступнымі этапамі: 

· Што робяць мае... (ногі: бегаюць, маршыруюць). Дзеці ў адказ паказваюць, што робіць дадзеная частка цела.

· Як яны гэта робяць? (хутка, павольна, нэрвова...) Настаўнік паказвае від дзейнасьці і тое, як яе выконваць.

· Ці можа твая левая нага круціцца вакол правай? і да т. п. 

Настаўнік ініцыюе наступную частку заняткаў, якую можна было б назваць „Што ты можаш?” Кантэкст і заўвагі: 
гэта, між іншым, добрае практыкаваньне на арыентацыю ў прасторы, напрамках, у будове ўласнага цела. Яго лепш выконваць ня ў школе, а дзе-небудзь на паляне, у парку і да т. п.

1. “Паўставаньне зь нічога”. Настаўнік просіць дзяцей, каб яны “зьменшыліся” настолькі, наколькі гэта магчыма (“стуліцеся наймацней, як толькі можаце, застаючыся на сваіх месцах”). Потым ён кажа вучням, што „ў тым месцы, дзе вы знаходзіцеся, з вас вырасьце...”, і гаворыць, што зь іх мае “вырасьці”. Гэта можа быць “вельмі старое дрэва”, „разьюшаная птушка”, „лялька з тканіны”, у залежнасьці ад магчымасьці руху і рэзультатаў трэнінгу, да якіх імкнецца настаўнік. Паўсталыя „зь нічога” фігуры могуць рухацца, ствараючы складаныя імправізацыі („Лес”, „Цацачная крама” і да т. п.). Пераўтварэньне фігураў у “ледзяшы, якія растаюць на сонцы”, можа быць завяршэньнем гэтага практыкаваньня і адначасова пачаткам дзеля наступнага. Кантэкст і заўвагі: створаныя “пэрсанажы” могуць паслужыць пры правядзеньні наступнай часткі заняткаў, напрыклад, аналізу зьместу сказу ці матэматычнага выразу, знаёмства са зьместам тэксту твору для самастойнага чытаньня. Увасабленьне ў пэрсанаж дазваляе лепей зразумець ягоныя паводзіны.

2. “Фігуркі-літаркі”. Настаўнік просіць дзяцей стаць у рад і падае ім кароткі алгарытм дзеяньняў, напрыклад: „Уздыміце ўгару абедзьве рукі, нахіліце галаву, а потым пастаўце разам ногі”. Вучні нерухома застываюць, а адзін зь іх па просьбе настаўніка называе атрыманую літарку. Кантэкст і заўвагі: створаная такім чынам літарка лепей запамінаецца. Яе асобныя структурныя элемэнты, “адчутыя” ў часе такога практыкаваньня, становяцца нечым цэлым у працэсе пісаньня. Дзіця літаральна знаёміцца з пабудовай знаку пры дапамозе ўласнага цела. 
	1. Настаўнік просіць вучняў паказаць, якімі часткамі нашага цела мы насамрэч можам рухаць. Тлумачыць, што калі ён назаве дадзеную частку, кожны павінен паспрабаваць ёй парухаць, не пакідаючы свайго месца. Напрыклад: „Галава. Выцягніце яе ўгару так, як быццам бы вы хочаце выцерці пыл са столі... Замрыце. Твар. Паварушыце кожным мускулам твару, можаце карыстацца жуйкай, памахайце вейкамі, пакрыўляйцеся... расслабцеся”. Цікавым можа атрымацца рэзультат пры руху адначасова некалькімі часткамі цела. Настаўнік просіць, каб вучні выконвалі гэтае практыкаваньне столькі, колькі змогуць вытрымаць.
Кантэкст і заўвагі:      тут можа атрымацца надзвычай каштоўнае спаборніцтва, не паміж асобнымі дзецьмі, а ў сфэры індывідуальных здольнасьцяў і ўменьняў, напрыклад: „Яшчэ ўчора я гэтага ня мог зрабіць!” „Я вытрымаў на пяць сэкунд даўжэй, чым папярэднім разам!” і да т. п. Можна зрабіць матэматычныя практыкаваньні па вымярэньні даўжыні частак цела і вызначэньні колькасьці часу на выкананьне заданьняў. 

2. “Статуі” – гэта можа быць працяг папярэдняй гульні. Дзеці па сыгнале пераходзяць са стану ажыўленьня, інтэнсіўнага руху ў стан „статуі”. Статуі, згодна з задумай вучняў, могуць быць брыдкія альбо прыгожыя, добрыя альбо злыя. Па сыгнале настаўніка яны “ажываюць” і пачынаюць рухацца.
Кантэкст і заўвагі: „статуі” можна таксама апісваць. Дзеці, адгадваючы настрой статуі, матэрыял, зь якога яна зробленая і да т. п., будуюць выказваньні ў некалькі сказаў на зададзеную тэму. Гэтыя выказваньні могуць стаць падставай для супольна напісанага артыкула ў газэту альбо больш глыбокага знаёмства са статуяй (помнікам), які знаходзіцца ў дадзенай мясцовасьці.

3. “Што было б, калі б...” Вучні па чарзе паказваюць, напрыклад, як яны б хадзілі, калі б стопы ў іх былі павернутыя ў розныя бакі і да т. п. А калі б далоні зрасьліся са стопамі? А калі б вусны адкрываліся толькі тады, калі рухаеш левай стапой? Гульню можна ўскладняць, “пераўтвараючы” ўсіх, напрыклад, у жыхароў невядомай плянэты, якія ніколі не згінаюць ног у каленах.
Кантэкст і заўвагі: дзякуючы простаму ўсьведамленьню таго, што кожны з нас можа мець нейкія недахопы (ня можа згінаць палец як іншыя, ня можа хадзіць, ходзіць „качкай”, ня бачыць), у часе выкананьня падобных практыкаваньняў фізычныя й эмацыянальныя ўражаньні зьліваюцца ў адно цэлае, спрыяюць грамадзкай інтэграцыі. 
	1. “Мяч”. Уяўны мяч судакранаецца з целамі вучняў: дакладна пад дыктоўку настаўніка, напрыклад, коціцца зверху ад галавы ўніз па руках і нагах; адскоквае ад носа, плячэй, лакцей і г. д. Задачай вучняў (якія стаяць альбо сядзяць) зьяўляецца сачыць вачыма за шляхам мяча і рэагаваць на ягоныя лёгкія ўдары.

Кантэкст і заўвагі: гульню можна мадыфікаваць, зьмяняючы тэмп руху мяча (павольна, хутка), ягоную вагу (лёгкі, як паветраны  шарык, цяжкі, як лекарскі мяч, і да т. п.). Працэс апісаньня, які ідзе шляхам параўнаньня (падбор для яго з акаляючага розных прадметаў), напрыклад, „цяжэйшы за яблык” і „лягчэйшы за мяч”, можа быць выдатным трэнінгам перад тым, як пачаць вымяраць масу прадметаў і запісваць дадзеныя вымярэньня ў выглядзе двухчасткавых выразаў (маса пэўнага прадмета большая, чым маса іншага прадмета).

2. “Касманаўты”. Настаўнік дае дзецям заданьне разбіцца на групы (экіпажы касьмічных караблёў) і прапануе ім ўявіць сабе, што яны знаходзяцца ў космасе. Потым ён просіць вучняў паказаць, як яны будуць паводзіць сябе ў бязважкасьці, дзе цела ня мае вагі й чалавек рухаецца ў запаволеным тэмпе. Перад “палётам” чальцы экіпажаў могуць прадставіцца (адпаведныя жэсты, рухі, роля, якую яны выконваюць на касьмічным караблі). Кантэкст і заўвагі: уяўленьне сябе ў стане бязважкасьці дазваляе ўяўна адарвацца ад зямлі, паглядзець на сьвет зь іншай пэрспэктывы, атрымаць магчымасьць для новых параўнаньняў разнастайных прадметаў і аб’ектаў. Гэтую гульню варта перавесьці ў сфэру моўных практыкаваньняў, у часе якіх дзеці змогуць расказаць, што яны бачылі, як адчувалі сябе ўздымаючыся над тэхнікай і іншымі людзьмі.

3. Практыкаваньні на адпачынак: іх трэба выконваць лежачы, у чатыры этапы:
· рукі: моцна сьціснуць кулакі (да болю), а потым расслабіць рукі;
· твар: вельмі моцна сьціснуць вейкі, пакуль яны не забаляць, расслабіць;
· клубы: вельмі моцна напружыць клубы, расслабіць;
· пальцы ног: моцна сьціснуць пальцы ног – як толькі можна, потым расслабіць.

Кантэкст і заўвагі: важна, каб вучні сьвядома выконвалі гэтае практыкаваньне на адпачынак. Ім таксама трэба даць час пасьля выкананьня практыкаваня на тое, каб ”патануць у падлозе”. Гэта простая тэхніка адпачынку. Знаёмства дзяцей зь ёй можа дазволіць ім самастойна шукаць спосабы змаганьня са стрэсам, непрыемным напружаньнем мускулаў і да т. п. 

	ІV. Мова
Разьвіцьцё мовы й маўленьня (як спосабу выказваньня думак) у працэсе камунікатыўнага акту: разьвіцьцё формаў дыялёгу, пастаноўка пытаньняў, фармуляваньне праблемаў. 
	1. Настаўнік апавядае – вучні дапамагаюць:
· настаўнік гаворыць частку (некалькі складоў) слова, а вучні павінны яго закончыць (назваць гукі, якіх не хапае),

· настаўнік спыняе свой аповед у пэўны момант, а вучні павінны яго працягнуць (напрыклад: “Ішоў ён сабе ціхенька дадому, і раптам... што?”). 
Кантэкст і заўвагі: такое супольнае прыдумваньне апавяданьня дазваляе вучням максымальна „ўдзельнічаць” у кампанаваньні зьместу чагосьці. Гэты зьмест дзеці зь лёгкасьцю прыпомняць, апавядаючы ці граючы адпаведныя ролі ў сцэнцы на згаданую тэму. 

2. “У цацачнай краме”: кожны зь вучняў выбірае сабе ролю якой-небудзь цацкі. Потым настаўнік „заводзіць” цацкі: яны рухаюцца й ўтвараюць розныя гукі. 
Кантэкст і заўвагі: дзеці ўваходзяць у свае ролі: прымаюць спосаб „паводзінаў” цацкі. Яны рэдка калі маюць нагоду расказаць нешта пра сваё жыцьцё, праблемы, радасьці і да т. п. Настаўнік пры дапамозе “магічнага слова” дазваляе цацкам па чарзе выказацца. Дзіцячыя расповеды могуць даць пачатак для глыбокіх роздумаў пра адносіны паміж людзьмі. Прыдумваньне, напісаньне, рэдагаваньне сьвяточных пажаданьняў для цацак можа быць працягам гульні ў “цацачную краму”. 

3. “Супрацьлегласьці” – па знаку настаўніка кожны з вучняў дае ўласнае тлумачэньне супрацьлеглым паняцьцям, напрыклад: калючы – гладкі, злы – лагодны, цяжкі – лёгкі, малы – вялікі, малы месяц – вялікая плянэта і да т. п. 
Кантэкст і заўвагі: выдатнае моўнае і матэматычнае практыкаваньне (аўтаномныя кантрасныя формы). Прапанаваныя пары паняцьцяў й паасобныя словы можна выкарыстаць дзеля клясыфікацыі паводле розных крытэрыяў, упарадкаваць паводле фізычай велічыні, правесьці падлікі па парах, выканаць задачы на складаньне, множаньне і да т. п. 

4. “Нешта прыемнае пра суседа” – раўнд выказваньняў (па адным сказе) усіх дзяцей па чарзе. Лепш за ўсё пасадзіць іх у кола. Кожны з вучняў стараецца заключыць у сваім кароткім выказваньні інфармацыю, якую будзе прыемна пачуць суседу ці суседцы. Важна, каб дзеці ў часе свайго выказваньня, зьвярталіся непасрэдна да гэтай асобы. Такое практыкаваньне можа быць добрым пачаткам альбо заканчэньнем школьнага дня. Выказваньні дзяцей не абавязкова павінны быць вялікімі. Аднолькава добрай можа быць як пахвала, так і простая згадка пра тое, як прыемна апошнім разам было паразмаўляць з асобай, якая сядзіць поруч. 
Кантэкст і заўвагі:  непасрэдныя звароты адзін да аднаго з прыемнымі індывідуальнымі заўвагамі могуць адбывацца згодна з прынцыпам „які дадзены чалавек наогул” („Ты заўжды ўсьміхаешся”) або „які дадзены чалавек у дачыненьнях са мной” („Ты ведаеш, мне вельмі падабаецца, калі ты чакаеш мяне ў гардэробе... У цябе заўжды знойдзецца час для мяне”). Гэтае практыкаваньне дае нагоду сфармуляваць і выслухаць вельмі важную дзеля фармаваньня ведаў пра самога сябе інфармацыю з боку іншых. Вынікам гэтых практыкаваньняў можа стаць стварэньне каталёгу паводзінаў (ці нормаў), якія падабаюцца ўсім (для ўсёй клясы), напрыклад, пад назвай: „Мы любім, калі наша настаўніца...”, Я люблю, калі мае вучні...” і да т. п.

5. Гульня ў пошту (альбо школьны сакратарыят, настаўніцкі кабінет, раённае ведамства абслугоўваньня жыхароў і да т. п.). Дзеці супольна падрыхтоўваюць тэрыторыю дзеля гульні, карыстаючыся тымі прадметамі, што знаходзіцца ў клясе. Настаўнік разам зь дзецьмі разьмяркоўвае ролі (касірка, паштальён і іншыя). Ёсьць таксама група „кліентаў”, якія на картках ці проста вусна атрымліваюць інструкцыі адносна таго, што яны „хочуць” зрабіць у дадзеным месцы (напрыклад, пазваніць да цёткі Марыны ў Каліфорнію”). Група „кліентаў” у канцы гульні апавядае пра свой досьвед, іншыя дзеці дадаюць свае заўвагі, уносяць прапановы, як па-іншаму вырашыць праблемы. Кантэкст і заўвагі: перад пачаткам гульні можна сапраўды схадзіць у згаданыя месцы альбо наадварот такая гульня можа папярэднічаць экскурсіі на пошту і да т. п. У абодвух выпадках зь дзецьмі можна паразмаўляць на наступныя тэмы: ці дойдзе ў патрэбнае месца пасланая пасылка? Чаму вы ўпэўненыя, што так? Як усё прайшло і як павінна быць? Што трэба зрабіць, каб было так, як павіна быць? Падобнага роду аналіз скіроўвае на мэту, стварае „настрой разуменьня”, дыстанцыюе дзяцей ад гульні, якая іх, як кожная гульня, уцягвае. 
	1. “Дыктар” – настаўнік выбірае адвольны ўрывак з газэты альбо кнігі (калі дзеці чытаюць не дастаткова добра, можна выкарыстаць верш, які яны раней вучылі) і дае вучням розныя ролі, напрыклад: спартовы дыктар, які камэнтуе фрагмэнт футбольнага матчу перад самым забіцьцём голу, бабуля, якая чытае казку малому дзіцяці, ксёндз, які выступае з казаньнем у касьцёле і да т. п.

Задачай дзяцей зьяўляецца прачытаць тэкст згодна з роляй. Кантэкст і заўвагі: усьведамленьне ролі інтанацыі, якое расьце дзякуючы гэтай гульні, стаецца таксама ўсьведамленьнем разнастайнасьці міжчалавічых дачыненьняў, паводзінаў у залежнасьці ад сытуацыі і да т. п. Дзеці пераконваюцца, што пры дапамозе мовы яны здольныя фармаваць зьмест такіх узаемадачыненьняў, што інтанацыя, агульны кшталт вэрбальнага выказваньня – незалежна ад зьместу – гэта інфармацыя пра нас саміх.

2. Гульня асацыяцыяў: дзеці падзеленыя на некалькі – па тры ці чатыры асобы – групаў. У іх прыгатаваныя пісьмовыя прылады й чыстыя аркушы паперы. Пасьля таго, як настаўнік гаворыць ключавое слова (напрыклад: замак, дом, кактус) кожная група стараецца прыдумаць і занатаваць максымальную колькасьць выразаў (назоўнікаў, прыметнікаў, у залежнасьці ад ранейшай дамоўленасьці), якія асацыююцца ў іх з дадзеным словам. Дзеці зачытваюць сьпісы і закрэсьліваюць тыя выразы, якія ёсьці і ў іншых. Выйграе, такім чынам, тая група, якая мае найбольшую колькасьць арыгінальных асацыяцыяў. 
Кантэкст і заўвагі: гэтая гульня можа быць пэўнай праверкай на веданьне часцінаў мовы. У далейшым яе можна разьвіць у граматычна-артаграфічныя практыкаваньні (напісаньне сказаў, з выкарыстаньнем прыдуманых выразаў са словамі з пэўнымі артаграфічнымі цяжкасьцямі і да т. п.). Асацыяцыі – гэта таксама выдатная нагода дзеля „лоўлі” ўласных думак. Варта зьвярнуць на гэта ўвагу, падштурхоўваць дзяцей да таго, каб яны атрымлівалі задавальненьне ад таго, што яны „зарэгістравалі”, „злавілі” свой працэс мысьлення. 

3. “Хто я?” Кожны з вучняў абірае сабе якога-небудзь героя (з казак, літаратуры, кіно), у якога яму хацелася б пераўтварыцца на нейкі час. Кожны сядае асобна, і на хвілінку задумваецца над наступнымі пытаньнямі:

· якая гэтая асоба ў тваім разуменьні?

· як яна паводзіць сябе сярод іншых, якя ў яе манеры?

· якім чынам і што яна звычайна гаворыць?

· як часьцей за ўсё яна рухаецца?

Калі ўсе гатовыя, па знаку настаўніка вучні ўстаюць, і ўжо ўвайшоўшы ў ролі сваіх герояў рухаюцца па клясе, прадстаўляюцца адзін аднаму. Яны могуць таксама прадстаўляцца публічна, перад „мікрафонам”. 

Катэкст і заўвагі: тут адбываецца глыбокі ўваход у ролю. Дзеці адрозьніваюцца ад сваіх герояў, яны не маюць тых рысаў, якія ўласцівыя ім. Гэта вымагае ад дзяцей удумлівага аналізу „першаўзораў”, увагі да ўсіх іх адметнасьцяў.  

4. “Мінакі”: па знаку настаўніка ўсе вучні стаюцца вулічным натоўпам, у якім кожны кудысьці сьпяшаецца, у кожнага свае клопаты. Па наступным знаку настаўніка натоўп замірае. Настаўнік, кладучы руку на плячо якога-небудзь мінака, „выводзіць” яго зь нерухомасьці і стараецца як найдакладней даведацца, куды сьпяшаецца гэты чалавек. Па чарговым знаку настаўніка натоўп зноў ажывае, і сытуацыя паўтараецца, аднак наступнага мінака спыняе той, каго спыніў настаўнік.

Добрым фіналам гэтай гульні было б прапанаваць каму-небудзь з вучняў паспрабаваць успомніць пляны ўсіх мінакоў. 
Кантэкст і заўвагі: Выказваньні дзеці будуць фармуляваць у цяперашнім часе, што можа быць крыніцай шматлікіх ідэяў для наступных практыкаваньняў (напрыклад, цяперашні час замяняецца на прошлы ў выказваньні вучня, які апавядае пра пляны іншых „мінакоў”, сказы, пабудаваныя ў будучым часе ў адказе вучняў на пытаньні адносна далейшых плянаў і да т. п.). Інсцэнізацыя натоўпу і прапанаваныя тут заданьні даюць магчымасьць для фармуляваньня важных абагульненьняў. Калі натоўп рухаецца, ён выглядае як адзіны арганізм. Дастаткова затрымаць некалькіх мінакоў, каб пераканацца, што натоўп складаецца з індывідумаў, што няма дзьвюх аднолькавых справаў, двух аднолькавых выказваньняў, мэтаў дзейнасьці, аднолькавых людзей.   

5. “Размова за спадаром “Не””, якім можа быць лялька альбо проста палец-„суразмоўца”. Гутарку са спадаром “Не”, які ніколі ні з чым не згаджаецца й заўжды мае супрацьлеглы пункт гледжаньня, можна правесьці тады, калі нехта выступіў зь меркаваньнем, якое ўзбудзіла хваляваньні, спрэчкі ў клясе, а да таго ж ня надта хоча размаўляць на гэтую тэму. У такой сытуацыі варта заахвоціць яго (без прымусу) паразмаўляць зь лялькай, якой ён сам укладзе ў вусны аргумэнты „другога” боку. Гэткім чынам вучні выпрацоўваюць свой уласны пункт гледжаньня на праблему, прымаючы й шануючы меркаваньні іншых. 
Кантэкст і заўвагі: размова са спадаром “Не” зьяўляецца нечым накшталт крытычнага аналізу фактаў, зьяваў, праблемных сытуацыяў, настрояў і да т. п. Апрача моўнага аспэкту (форма дыялёгу) трэба падкрэсьліць вялікую важнасьць такіх практыкаваньняў у сфэры крытычных кампэтэнцыяў. Апазыцыйны падыход завастрае меркаваньні, дазваляе дыстанцыявацца, з адлегласьці глянуць на сфармаваныя раней погляды.  
	1. “Аўтапрэзэнтацыі” – вучні сядаюць у два рады, адзін насупраць другога. Па знаку настаўніка вучні з аднаго раду пачынаюць распавядаць пра сябе вучням з другога раду (калі нарадзіліся, дзе жывуць, колькі чалавек ў іхніх сем’ях і да т. п.). Праз 2-3 хвіліны па знаку настаўніка адзін са „слухачоў” перасоўваецца на адно месца, і сытуацыя паўтараецца. Калі кожны з вучняў выслухаў ужо прынамсі тры аўтапрэзэнтацыі, настаўнік просіць, каб усе вярнуліся на свае месцы. Потым адбываецца „іспыт”, у часе якога вучні-“слухачы” распавядаюць аб сваіх “візаві”. За кожную памылковую інфармацыю вучань аддае фант.

Кантэкст і заўвагі: „вяртаньне” фантаў можа быць чарговай нагодай дзеля падобных практыкаваньняў. Яны вучаць засяроджвацца на партнэры, уважліва слухаць, запамінаць пачутае. Зьвесткі, атрыманыя ў часе выкананьня гэтага практыкаваньня, можна выкарыстаць для рашэньня матэматычных задачаў (падлічыць шляхам адыманьня і дзяленьня на колькі гадоў старэйшы дзядзька, у колькі разоў бабуля старэйшая? і да т. п.) 

2. “Сустрэча славутых людзей” – настаўнік прымацоўвае вучню (на сьпіну), які ўваходзіць у клясу, картку зь імем славутага чалавека. Той, хто атрымаў імя славутага чалавека, стараецца даведацца ў іншых, якія „ён” мае рысы, каб зразумець, хто ён такі. Калі адгадае – прымацоўвае картку сьпераду. Гульню можна паўтарыць некалькі разоў, каб як мага болей вучняў маглі прыняць ў ёй удзел. 
Кантэкст і заўвагі: удзел у гэтай гульні прымушае фармуляваць пытаньні й задаваць іх, уступаць у адносіны зь людзьмі, старацца размаўляць зь імі. Таму такую гульню можна назваць інтэрпэрсанальным трэнінгам. Дзеці пераадольваюць ніякаватасьць у адносінах між сабой, пераадольваюць свае адмоўныя эмоцыі, якія перашкаджаюць альбо не дазваляюць кантактавацца зь іншымі і г. д. Гульню можна разьвіваць, павялічваючы колькасьць удзельнікаў, запрашаючы іншую клясу, бацькоў.   

3. Гульня ў сінонімы: вучні ў парах альбо ў групах спаборнічаюць, па чарзе называючы слова (напрыклад, дыван) і сынонім да яго (напрыклад, кілім). Як з першапачатковымі словамі, так і з сынонімамі можна скласьці словазлучэньні. Выйграе асоба (група), якая назаве найбольш пар. 
Кантэкст і заўвагі: гульня можа мець шэраг варыянтаў (антонімы, кантрасныя пары, іншамоўныя адпаведнікі і да т. п.). Усьведамленьне багацьця мовы будзе яшчэ большым, калі мы прапануем дзецям адпаведныя крыніцы (слоўнікі, энцыкляпэдыі, альбомы) альбо правядзем заняткі ў багатым „інфармацыйным асяродзьдзі” (бібліятэка й яе пэрсанал, кампутарная заля, наведваньне старэйшых клясаў, сустрэча з бацькамі і іншае).

4. Групавое разгадваньне. Вучні хочуць абмеркаваць праблему, якая ўзьнікла ў рэальным жыцьці альбо ўзятая з прачынатага твору ці пабачанага фільму. Групавое разгадваньне можа адбывацца наступным чынам: настаўнік раздае вучням камплекты картак розных колераў:
· сіні: “Згаджаюся з тым, што сказала асоба, якая выказвалася перада мной”;

· чырвоны: “Не згаджаюся...”;
· жоўты: “Я хачу дадаць нешта да таго, што сказала асоба...”;
· белы: “Я слухаю”.
Дзеці выказваюцца пасьля таго, як падымуць карткі адпаведнага колеру. Выказваньні заўжды датычацца раней пачутага. Гэта не абавязкова павінны быць дакладныя высновы.

Такое групавое разгадваньне можа завяршацца супольнай пастановай вярнуцца да гэтай тэмы пазьней, сваеасаблівым „замарожваньнем” актуальнага стану думак наконт дадзенай тэмы.

Свае разважаньні вучні могуць таксама выказаць творча (пантаміма, малюнак і іншае). Праблемныя тэмы гутарак могуць быць і прапанаваныя настаўнікам. Часьцей за ўсё жыцьцё само падказвае іх („Нашто мне хадзіць у школу?”, „Ці сябра заўжды пазычае?” і г. д.). Кантэкст і заўвагі: падобныя заданьні я прадставіла шырэй у якасьці вэрсіі дзіцячага філязафаваньня (другі разьдзел). 

5. “Пераканаўчасьць”. Настаўнік абірае трох судзьдзяў, дае ім час на распрацоўку ўласнай сыстэмы ацэнкі і дае ім у валоданьне ўзнагароды. Кожны з удзельнікаў гульні-турніру па чарзе становіцца перад судзьдзямі (і публікай) і стараецца пераканаць іх у тым, што ён, і толькі ён павінен атрымаць узнагароду. Ачкі прысуджаюць за арыгінальнасьць аргумэнтаў і іх пераканаўчасьць. 
Кантэкст і заўвагі: „пераканаўчасьць” – гэта панятак, зь якім варта пазнаёміць дзяцей у часе выкананьня гэтага заданьня. Потым можа быць створаная занатоўка дэфініцыйнага тыпу, у якой варта прывесьці прыклады, зьвязаныя з паняткам “пераканаўчасьць”, заўважаныя дзецьмі ў жыцьці альбо па тэлевізіі. Тлумачэньне гэтага панятку на канкрэтных прыкладах, у кантэксьце розных сытуацый і асобаў партнэраў павінна паказаць, што яна (пераканаўчасьць) вышэйшая й больш эфэктыўная за гвалт, павінна фармаваць пазыцыю адкрытасьці й здольнасьці выкарыстоўваць сродкі вэрбальнай пераканаўчасьці. 

	V. Эмоцыі
Усьведамленьне і адрозьніваньне, вызначэньне і выкарыстоўваньне эмоцыяў; трэнінг асэртыўнасьці; пераадольваньне адмоўных эмоцыяў; навык узаемнасьці ў кантактах між сабой; стварэньне групаў падтрымкі.
	1. Пантамімічныя эцюды (могуць перайсьці ў імправізацыю) на такія тэмы, як: „Сумны стары чалавек”, „Ветлівы лекар”, „Нахраплівы хлапец”, “Бурклівы чалавек, які нешта купляе ў глухога гандляра”, “Вельмі сарамлівая асоба, якая размаўляе з разьюшаным прадаўцом” і да т. п. Настаўнік гаворыць кожнаму вучню індывідуальна (каб не ведалі іншыя), каго ён павінен граць без словаў. Дзеці глядзяць чарговыя прэзэнтацыі і стараюцца адгадаць „героя” пантамімы. 
Кантэкст і заўвагі: дзеці ў часе гэтай гульні выказваюць пэўныя вэрбальныя эмоцыі, а потым у групе іх ідэнтыфікуюць. У наступнай частцы заняткаў яны могуць узнавіць гэтую гульню для таго, каб яна дапамагла ім ў чытаньні (напрыклад, пры аднаўленьні рассыпанай калекцыі подпісаў пад фотаздымкамі з прэсы, на якіх зьнятыя асобы ў розных эмацыянальных станах).   

2. Забава зь люстрам. Яе лепш праводзіць ва ўмовах індывідуальных заняткаў альбо ў групах. Вучань сядзіць перад люстрам і „робіць міны”. Потым ягоным „люстрам” стаецца напарнік, які называе кожную з убачаных мінаў, напрыклад: “Ты злуешся”, „Ты нешта прыдумаў” і да т. п. Правілы гульні можна крыху зьмяніць: параўноўваць ацэнкі напарніка з папярэдне прыдуманымі і запісанымі дзеяньнямі. 

3. “Калі я адчуваю сорам?” – раўнд выказваньняў, якія апісваюць сытуацыі, у якіх дзеці змагаюцца са сваім сорамам. Добраахвотнікі могуць паказаць, як яны тады выглядаюць, як яны паводзяць сябе ў такія моманты. Настаўнік таксама апавядае пра падобныя моманты са свайго жыцьця. Заканчэньнем раўнду можа быць маляваньне альбо стварэньне сьпісу выказваньняў дзяцей на тэму: што дапамагае нам змагацца з сорамам. 
	1. Настаўнік просіць, каб дзеці растлумачылі значэньньне словаў, якія абазначаюць прыведзеныя ніжэй пачуцьці альбо эмоцыі:

· боль, асалода, пагарда, стомленасьць, трыюмф, агіда, нецярплівасьць, суцеха, незадаволенасьць, зьдзіўленьне, абыякавасьць, самота, узбуджанасьць, палёгка, пагроза, страх, прыніжэньне, трывога, турбота, сорам. 

Потым ён заахвочвае дзяцей паспрабаваць перадаць кожную са згаданых эмоцыяў пры дапамозе адпаведнага выразу твару, позы.

2. “Карыснае ў мяне...” Кожны з удзельнікаў павінен закончыць наступны сказ: „Карыснае ў мяне...”, хутка называючы ўсё тое, што зьяўляецца ягоным уласным апірышчам (напрыклад, асабістыя рысы, якія дапамагаюць яму ў розных сытуацыях), а таксама „пункты апоры”, якія ён мае ў сваім атачэньні (напрыклад, добразычлівыя асобы). Гэтае практыкаваньне можна завяршыць наступным чынам: прапанаваць дзецям стварыць сьпіс індывідуальных прапановаў дапамогі іншым. Напрыклад, на сымбалічных аркушыках у форме чалавечка дзеці запісваюць, чым яны могуць дапамагчы іншым: “Я магу разьвесяліць любога, хто толькі хоча” „Я цярпліва слухаю”.

3. “Стоп”. Вучні становяцца ў кола. Адзін зь іх з цэнтру кола па прамой ідзе да пэўнай асобы да таго часу, пакуль тая ня скажа „стоп”. Калі ўсе дзеці пройдуць праз кола, варта пагутарыць зь імі аб тым, што яны адчувалі ў часе выкананьня гэтага практыкаваньня.
	1. Групавыя імправізацыі. Дзеці атрымліваюць карткі, на якіх у некалькіх сказах апісаная пэўная сітуацыя, якую яны павінныя разыграць, напрыклад: „Вы – сям’я, якая на машыне едзе ў адпачынак. Толькі што вы сутыкнуліся зь іншай машынай...”, альбо „Вы – скаўты, і вы згубіліся ў вялікай пушчы...” Пасьля прадстаўленьня сцэнак, дзеці па чарзе расказваюць аб тым, што яны адчувалі, калі былі ў ролях герояў аповедаў.

2. “Цяпер” – па парах, па тры асобы альбо ў большых групах вучні пачынаюць гутарку пра тое, што ў дадзены момант яны адчуваюць, напрыклад: „Я цяпер адчуваю стомленасьць”, „Ты мяне злуеш”, „Я галодны” і да т. п. Працягам гэтай гутаркі можа быць прагназаваньне таго, што добрага можа чакаць кожнага з партнэраў (згодна зь іх цяперашнім самаадчуваньнем).

3. Эмоцыі, якія спадарожнічаюць публічным прамовам. Вучні абмяркоўваюць гэтую тэму, а пасьля на дзьвюх асобных картках запісваюць, што ім перашкаджае і што дапамагае ў часе прамоваў перад клясай, школай ці ўсёй сям’ёй (напрыклад: „Мне дапамагае, калі я ведаю, што я спачатку пачырванею, потым мне зробіцца душна, і тады я праглыну сьліну й змагу нармальна гаварыць”, альбо „Мне дапамагае, калі я бачу, што ўсе зацікаўленыя ў тым, каб я добра выступіў”, альбо “Мне перашкаджае, калі нехта мяне перапыняе, устаўляе свае заўвагі й чакае, што я буду гаварыць далей”).

З картак, прымацаваных да дзьвюх асобных дошак-рубрыкаў стараемся выбраць пэўныя парады для ўсяе клясы. Кляса можа быць вялікай падтрымкай для любога з вучняў, калі толькі яна ведае, як каго падтрымаць.

	VІ. Інтэлект
Знаёмства са стратэгіямі запамінаньня і актуалізаваньня; пераадольваньне стэрэатыпаў мысьленьня; адсочваньне парадку ўласнага мысьленьня, пошук асалоды ў мысьленьні 
	1. “Складаныя ймёны”. Настаўнік прапануе дзецям разьбіцца на каманды па 3-5 чалавек. Кожная група атрымлівае некалькі ілюстрацыяў, па якіх ёй трэба скласьці апавяданьне, прычым для герояў апавяданьня неабходня прыдумаць максымальна складаныя ймёны. Можна падказаць, што дапамагчы прыдумаць такія ймёны могуць улюбёныя стравы, словы, колеры, станоўчыя альбо адмоўныя рысы герояў апавяданьня. Пасьля прэзэнтацый ўсіх групаў, складаецца сьпіс герояў. Настаўнік заахвочвае вучняў, якія маюць самую лепшую памяць, падзяліцца зь іншымі тым, як у іх атрымліваецца запамінаць такія складаныя ймёны (асацыяцыі, ланцужкі).

2. “Чырвоны Каптурок – іначай”. Малюем кіёчкам на зямлі (альбо крэйдай на падлозе) даволі доўгую й закручаную лінію. На адным яе канцы – бабуля, а на другім – Чырвоны Каптурок. На дарозе, у розных месцах лініі, становяцца астатнія вучні. Сустрэча зь імі павінна стаць неспадзяванай прыгодай для дзяўчынкі па дарозе да бабулькі. Пасьля Чырвоны Каптурок распавядае бабульцы пра свае прыгоды, а ўсе астатнія слухаюць, і, калі трэба, папраўляюць.

3. “Дадзены момант”. Настаўнік стварае ў клясе атмасфэру спакою і распавядае дзецям пра фэномэн актуальнасьці, пра „цяпер”. Просіць іх задумацца над тым, што ў дадзены момант робіць тата, і што – мама, што адбываецца на вуліцы, на панадворку.

Настаўнік дае дзіцям час, каб пра ўсё гэта падумаць, а потым прапануе выказацца аб тым, наколькі разнародным можа быць „дадзены момант” (вусна, пісьмова, у малюнку), аб магчымасьці нашых думак, якія ня маюць абмежаваньняў і ляцяць туды, куды нам хочацца, і яны – нашыя, уласныя, незалежна ад таго, што адбываецца вакол. 
	1. “Таямнічая просьба”. На пачатку заняткаў настаўнік просіць вучняў зашыфраваць у выглядзе простых малюнкаў падаваныя па чарзе ключавыя словы, напрыклад: шчасьце, хвароба, цёмная ноч і іншае (мінімум 10 выразаў). Ён зьбірае карткі ў падпісаныя канвэрты. У канцы заняткаў, калі міне 30-40 хвілінаў, настаўнік аддае карткі вучням і просіць падпісаць малюнкі адпаведнымі словамі. Параўнаньне подпісаў да малюнкаў з прапанаваным сьпісам словаў зьяўляецца своеасаблівай праверкай здольнасьцяў памяці дзяцей. 

2. “Як даць рады?” Настаўнік раздае кожнай з групаў (па 3-4 чалавекі) карткі, на якіх напісаныя пэўныя заданьні, напрыклад: „Вам трэба адкаркаваць бутэльку, але ў вас няма адкрывалкі”, “Вы хочаце папрасаваць штаны, але ў вас няма праса”, “Вы хочаце камусьці перадаць запіску, але ў вас няма ані чым пісаць, ані на чым” і да т. п. Потым кожная група расказвае і паказвае, як яна дала рады ў пэўнай цяжкай сытуацыі.

3. “Вандроўкі без заплечнікаў”. У тым, што гэта магчыма, пераканаюцца ўсе, хто знойдзе спакойны момант і заглыбіцца ў свае думкі. Настаўнік заахвочвае ўсіх пайсьці ў такую вандроўку (прыблізна хвіліны на 3). Пасьля ён далікатна просіць дзяцей вярнуцца (напрыклад, сьцішае музыку...) і прапануе расказаць, куды завялі дзяцей думкі. Важна, не прымушаць нікога апавядаць. Кожны выказвае выключна тое, што ён хоча сказаць (думкі – нашая ўласнасьць).
	1. “Няўдача ў часе паходу за пакупкамі”. Вучні ў парах складаюць (адзін для аднаго) даволі складаны сьпіс пакупак (мінімум 12 тавараў, якія прадаюцца ў розных крамах). Потым абменьваюцца сьпісамі й стараюцца запомніць іх зьмест, бо „перад выхадам з дому” яны „выпадкова” (па сыгнале настаўніка) губляюць сьпіс (пераварочваюць картку на другі бок). Цяпер пакупкі трэба зрабіць па памяці (вучні пішуць на адваротным баку карткі тое, што ім запомнілася). Калі яны памятаюць пра ўсё, яны атрымліваюць тытул майстра пакупак. Пра гэта абавязкова павіна даведацца мама. Важна таксама, каб вучні абмяняліся заўвагамі адносна таго, як яны запомнілі назвы пакупак (гэта канкрэтныя стратэгіі, якія варта выпрабаваць).

2. “Бязьлюдная выспа”. Кляса трапіла на бязьлюдную выспу. Кожная з групаў вучняў атрымлівае сваё заданьне, напрыклад:

· як пракарміцца ў такіх умовах?

· як спаць?

· як ратавацца ў выпадку атакі дзікіх зьвяроў, людаедаў?

· як пакінуць гэтую выспу й вярнуцца дадому?

Кожная група можа падрыхтаваць адказ на зададзенае ёй пытаньне па-свойму, напрыклад, намаляваць малюнак, разыграць сцэнку альбо напісаць апавяданьне ці проста распавесьці пра свае “прыгоды”.

3. “Скарбніца” – яе мае кожны з нас. Гэта рэсурсы нашых думак, памяці й фантазіі. Раўнды, якія складаюцца з чарговых выказваньняў вучняў і асацыююцца з „прыадкрыцьцём скарбніцы”, могуць адбывацца наступным чынам: настаўнік альбо адзін з вучняў падае якую-небудзь тэму ці выраз, які прыходзіць яму ў галаву (напрыклад, „птушкі ўзімку”, альбо “заапарк”, альбо „паводка”). Усе моўчкі “адкрываюць” скарбніцу сваіх думак, засяроджваюцца пэўны час над прапанаваным пытаньнем, а потым па чарзе дзеляцца сваімі думкамі зь іншымі. Трэба памятаць, што кожны мае права не выказваць сваіх думак.




� Прапанаваныя заняткі зьяўляюцца фрагмэнтам кнігі: Mendel M. (1999): Edukacja społeczna jako odmiana myślenia o wczesnej edukacji, Wydawnictwo Olsztyńskiej Szkoły Wyższej, Olsztyn.





